
ՆԱԽԱԳԱՀ




«____» ______________ 20    թ.
No  ______________________

                                                          
ՀԻՄՆԱՎՈՐՈՒՄ 
«Եվրասիական տնտեսական միությունում փոխադրումների հետագծման համար նավիգացիոն կապարակնիքների կիրառման մասին» համաձայնագրի
կնքման նպատակահարմարության մասին

Ելնելով Եվրասիական տնտեսական միության (այսուհետ՝ Միություն) շրջանակներում տնտեսական ինտեգրման զարգացման անհրաժեշտությունից, ինչպես նաև ապրանքների օրինական շրջանառությունը Միության շրջանակներում ապահովելու նպատակով մշակվել է «Եվրասիական տնտեսական միությունում փոխադրումների հետագծելիության համար նավիգացիոն կապարակնիքների կիրառման մասին» համաձայնագրի նախագիծը (այսուհետ՝ Նախագիծ):
Նախագծի շուրջ աշխատանքները սկսվել են դեռևս 2020թ.: Փաստաթղթի ստորագրման համար անհրաժեշտ ընթացակարգերը նախատեսվում է ավարտին հասցնել 2021թ. դեկտեմբերին, իսկ ստորագրումը նախատեսված է 2021թ. դեկտեմբերի 10-ին՝ Եվրասիական տնտեսական բարձրագույն խորհրդի նիստի ընթացքում: Եվրասիական տնտեսական հանձաժողովի (այսուհետ՝ Հանձնաժողով) կոլեգիայի 2021 թվականի սեպտեմբերի 28-ի թիվ 152 կարգադրությամբ հավանություն է տրվել Նախագծին և այն ուղարկվել Միության անդամ պետություններ՝ ներպետական համաձայնեցում անցկացնելու համար: 
Նախագիծն ուղղված է ապրանքների փոխադրումների ժամանակ պետական հսկողության միջոցների կրճատմանը և օրինական շրջանառության ապահովմանը:
Նախագծի կնքման հիմնական նպատակը հանդիսանում է Միության երկու և ավելի անդամ պետությունների տարածքներով փոխադրումների հետագծման համար Միությունում նավիգացիոն կապարակնիքների կիրառման կարգավորման հիմքերի և այդ հետագծման իրականացումը կազմակերպելու մեխանիզմների սահմանումը:
Միության անդամ պետությունների տարածքներով փոխադրումների հետագծման իրականացման՝ Նախագծով նկարագրված մեխանիզմը նախատեսված է Հանձնաժողովի կողմից սահմանվող դեպքերում անդամ պետությունների տարածքներով փոխադրումների հետագծման համար Միությունում նավիգացիոն կապարակնիքների կիրառումն ապահովելու նպատակով:
Նախագծով սահմանված են նավիգացիոն կապարակնիքների կիրառման պայմանները և կարգը, հետագծման օբյեկտների, ապրանքները տեղափոխող տրանսպորտի տեսակների, ապրանքների փոխադրումների հետագծման մասնակիցների, ազգային օպերատորների և հսկողական մարմինների տեղեկատվական փոխգործակցության հիմնական դրույթները:
Նավիգացիոն կապարակնիքների գործածմամբ հետագծումը կիրառվելու է մաքսային տարանցում մաքսային ընթացակարգին համապատասխան ավտոմոբիլային և երկաթուղային տրանսպորտով փոխադրվող ապրանքների, ինչպես նաև փոխադարձ առևտրի շրջանակներում փոխադրվող սանկցիոն ապրանքների, ալկոհոլային արտադրանքի, ծխախոտի և ծխախոտային արտադրանքի վրա: Հետագայում, անհրաժեշտության դեպքում, անդամ պետությունների նախաձեռնությամբ նախատեսված է նաև հետգծման կիրառման հնարավորություն այլ ապրանքների նկատմամբ, որոնք կսահմանվեն Հանձնաժողովի կողմից:
Նախագծով Հանձնաժողովին վերապահված է այն ապրանքների ցանկի սահմանումը, որոնց նկատմամբ հետագծում չի կիրառվելու:
Նախագծով նախատեսված է հետագծման փուլային ներդնում՝ հաշվի առնելով փոխադրող տրանսպորտի տեսակները և ապրանքների կատեգորիաները: 
Նախագծով սահմանվում են հետագծման օբյեկտները, տրանսպորտի տեսակները, որոնցով դրանք փոխադրվում են, անդամ պետությունների տարածքներով փոխադրումների հետագծելիության կիրառման, ինչպես նաև հսկողություն իրականացնող մարմինների կողմից այդ հետագծման արդյունքների կիրառման պայմանները:
Նախագծի համաձայն՝ Միության անդամ պետությունների տարածքներով փոխադրումների հետագծումն իրականացնում են ազգային օպերատորները: Նախագծով կարգավորվում են նաև այն դեպքերը, երբ փոխադրումների հետագծման գործառույթները վերապահված են անդամ պետությունների պետական մարմինների (կազմակերպություններին): Նախագծով նախատեսվում է նաև ազգային օպերատորների միջև առանձին համաձայնագրի կնքում, որը կկարգավորի նրանց միջև իրավահարաբերությունները:
Անդամ պետությունների տարածքներով փոխադրումների հետագծելիության համար կիրառվում են նավիգացիոն կապարակնիքներ: Նավիգացիոն կապարակնիքներում պարունակվող տեղեկությունները սահմանված են Նախագծով, իսկ կոնկրետ փոխադրման հետագծման ժամանակ Հանձնաժողովի կողմից կարող են սահմանվել այլ էլեկտրոնային փաստաթղթեր (տեղեկություններ), որոնք պետք է պարունակի տվյալ նավիգացիոն կապարակնիքը:
Համաձայնագրի լիարժեք կատարման և հետագծման մեկնարկի համար Հանձնաժողովի կողմից անհրաժեշտ կլինի ընդունել 28 իրավական ակտ, այդ թվում՝ էլեկտրոնային նավիգացիոն կապարակնիքների դնելու և հանելու կարգն ու պայմանները, կապարակնիքների նկատմամբ տեխնիկական պահանջները և այլ տեխնիկական ասպեկտներ:
Համաձայն ՀՀ ֆինանսների նախարարության եզրակացության՝ Նախագծում առկա են դրույթներ, որոնք կարող են հանգեցնել Հայաստանի Հանրապետության համար ֆինանսական պարտավորությունների առաջացմանը, ինչպես նաև ՀՀ պետական բյուջեի ծախսերի ավելացմանը¸ որի չափը հնարավոր չէ գնահատել:
Համաձայն ՀՀ արդարադատության նախարարության կողմից ներկայացված եզրակացության ՝ Նախագիծը չի պարունակում Հայաստանի Հանրապետության օրենքին հակասող նորմեր, սակայն, հաշվի առնելով այն հանգամանքը, որ ներպետական օրենսդրության մեջ բացակայում է փոխադրումների հետագծմանը վերաբերող որևէ օրենսդրական կարգավորում, համաձայնագրի նախագիծը պարունակում է օրենքի փոփոխություն կամ նոր օրենքի ընդունում նախատեսող նորմեր: Համաձայնագրի նախագիծը ներկայիս խմբագրությամբ ենթակա է վավերացման: 
Համաձայն ՀՀ արտաքին գործերի նախարարության կողմից ներկայացված եզրակացության՝ Նախագիծը համապատասխանում է Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին:
Հաշվի առնելով վերոգրյալը` հայտնում ենք, որ ՀՀ պետական եկամուտների կոմիտեն նպատակահարմար է գտնում «Եվրասիական տնտեսական միությունում փոխադրումների հետագծման համար նավիգացիոն կապարակնիքների կիրառման մասին» համաձայնագրի ստորագրումը:

